
ĠUSTIFIKAZZJONI FIL-QOSOR 

Fil-Komunikazzjoni tagħha tal-4 ta' Diċembru 2006 dwar it-Tisħiħ tal-Politika Ewropea tal-

Viċinat (PEV)1, il-Kummissjoni kienet irrakkomandat li għandhom jinbdew negozjati dwar ir-

riammissjoni u l-faċilitazzjoni tal-viżi mal-pajjiżi tal-PEV.  

 

Id-Dikjarazzjoni Konġunta tas-Samit ta' Praga tas-7 ta' Mejju 2009 li tistabbilixxi s-Sħubija 

tal-Lvant iffissat l-objettiv fit-tul tal-liberalizzazzjoni tal-viżi, proċess gradwali li jeħtieġ li 

jkun akkumpanjat minn titjib fil-kundizzjonijiet tas-sigurtà għall-ġlieda kontra l-kriminalità 

transfruntiera u l-migrazzjoni irregolari. Fis-Samit ta’ Varsavja tad-29 u t-

30 ta’ Settembru 2011, il-Kapijiet ta' Stat u tal-Gvern tennew l-impen tagħhom favur l-

objettivi tas-Sħubija tal-Lvant u l-issuktar tal-implimentazzjoni tagħha. 

 

Id-deċiżjoni proposta tqis u tirrifletti l-qafas eżistenti għall-kooperazzjoni mal-Armenja, 

b’mod partikolari l-Ftehim ta’ Sħubija u Kooperazzjoni li daħal fis-seħħ fl-1999, il-Pjan ta’ 

Azzjoni UE-Armenja tal-Politika Ewropea tal-Viċinat adottat f’Novembru 2006, id-

Dikjarazzjonijiet tas-Samit tas-Sħubija tal-Lvant, kif ukoll in-negozjati li qed isiru bil-għan li 

jiġi konkluż il-Ftehim ta’ Assoċjazzjoni bejn l-UE u l-Armenja.  

 

Id-direttivi dwar in-negozjati għall-konklużjoni ta’ ftehim ta’ faċilitazzjoni tal-viżi mal-

Armenja ġew adottati mill-Kunsill fid-19 ta' Diċembru 2011. In-negozjati nfetħu f’Jerevan 

fis-27 ta' Frar 2012, u t-test finali tal-Ftehim ġie inizjalat fit-18 ta' Ottubru 2012. Bid-deċiżjoni 

tal-4 ta' Ottubru 2012 tal-Gvern tar-Repubblika tal-Armenja, mill-10 ta' Jannar 2013, huma 

eżenti mill-obbligu tal-viża ċ-ċittadini tal-UE, kif ukoll dawk mill-pajjiżi assoċjati ta’ 

Schengen.  

 

Id-deċiżjoni proposta dwar il-konklużjoni tal-ftehim tinkludi elementi standard ta’ ftehimiet 

tal-UE dwar il-faċilitazzjoni tal-viżi, li jistabbilixxu l-iskadenzi għal deċiżjonijiet dwar il-ħruġ 

tal-viżi, il-ħlasijiet u l-eżenzjonijiet minnhom, id-dokumentazzjoni meħtieġa u l-eżenzjonijiet, 

kif ukoll semplifikazzjoni tal-kriterji għal ċerti kategoriji ta’ persuni. Barra minn hekk, il-

proposta tinkludi Dikjarazzjonijiet dwar il-kooperazzjoni rigward dokumenti tal-ivvjaġġar u 

skambji regolari dwar is-sigurtà tad-dokumenti tal-ivvjaġġar u dwar id-dokumenti li jridu jiġu 

ppreżentati meta ssir applikazzjoni għal viża għal mawriet ta’ żmien qasir. Id-dispożizzjonijiet 

ma japplikawx għar-Renju unit, l-Irlanda u r-Renju tad-Danimarka, li huma mistiedna 

jikkonkludu ftehimiet bilaterali dwar il-faċilitazzjoni tal-viżi, bħalma huma wkoll il-pajjiżi li, 

filwaqt li mhumiex Membri tal-UE, huma partijiet kontraenti tal-ftehim ta' Schengen. 

 

It-titjib tal-mobilità se jiffaċilita l-kuntatti bejn il-persuni, element essenzjali għall-iżvilupp ta’ 

rabtiet ekonomiċi, umanitarji, kulturali u ta’ tip oħra. Għaldaqstant huwa importantissmu 

għar-realizzazzjoni tas-Sħubija tal-Lvant, meta wieħed iqis li l-għan fit-tul huwa l-

liberalizzazzjoni sħiħa tal-viżi. 

 

****** 

Il-Kumitat għall-Affarijiet Barranini jistieden lill-Kumitat għal-Libertajiet Ċivili, il-Ġustizzja 

u l-Affarijiet Interni, bħala l-kumitat responsabbli, biex jipproponi li l-Parlament jagħti l-

approvazzjoni tiegħu. 

